
Аннотация: Макалада милиция кызматкерлеринин  бүгүнкү коомдогу  болуп жаткан 

көйгөйлөрдү чечүү үчүн жер-жерлерде эл менен жолугушууларды  уюштургандыгы жана милиция 

кызматкерлеринин социалдык абалы жөнүндө сөз болот.  

Аннотация: В статье рассмотрены  вопросы о проведении сотрудниками милиции встреч о 

местным населением для решения проблем сегодняшнего общества и о социальном положении  

сотрудников милиции сегодня. 

Abstract:   The article considers the organization of meetings of local residents by the police to 

discuss and solve current social problems and the social status of police officers. 

        Укук коргоо органдары азыркы мамлекеттин механизминде маанилүү ролду 

ойнойт. Алардын ишинин натыйжалуулугу, негизинен өлкөдө мыйзамдуулук жана тартип 

боюнча жарандардын коопсуздугун камсыз кылуу, алардын укуктарын жана мыйзамдуу 

кызыкчылыктарын коргоо болуп саналат. Өз кезегинде укук коргоо органдарынын ишинин 

натыйжалуулугу кызматкерлеринин жана алардын үй-бүлөлөрүн коргоодон түздөн-түз көз 

каранды болот.  Акыркы маалыматтарды карасак, Кыргыз Республикасынын Ички иштер 

министри милициянын генерал-майору К. Джунушалиевдин билдирүүсү боюнча  орто эсеп 

менен  2010-жылдан  2018-жылдардын аралыгында  укук коргоо кызматкерлери  үчүн кенже 

курамдагы кызматкерлер 8000 сом, ал эми офицердик курамдагы кызматкерлер  20 000 сомго 

чейин иштеген стажына жараша эмгек маяна  берилет. Бирок алардын айлык маяналары 

башка күч түзүмдөрүнө караганда бир топ азыраак. Азыркы учурда эң маанилүү болуп 

милиция кызматкерлеринин  саламаттыгын сактоо, анын ичинде медициналык жардам, 

дары-дармек менен камсыз кылуу, дарылоо, кызматкерлердин эс алуусу, алардын үй-

бүлөлөрүн, балдарын колдоо, пенсия жана жеке коопсуздугун камсыз кылуу болуп саналат.  

Ички иштер  кызматкерлеринин коомдук коопсуздугун жөнгө салган ченемдик укуктук база 

жокко эсе. Милиция кызматкерлеринин  жана алардын үй-бүлөлөрүн коомдук коргоо 

тууралуу эч кандай мыйзам жок. Аскердик кызматкерлер үчүн, Мамлекеттик өрткө каршы 

кызматынын кызматкерлери үчүн, жазык-аткаруу системасынын мекемелеринин жана 

органдарынын, ошондой эле алардын үй-бүлөлөрү үчүн социалдык коргоо боюнча 

мыйзамдар каралган. Ага карабастан көп учурларда коомчулукта эмнегедир милиция 

кызматкерлерине карата терс багыттагы пикирлер көп айтылып келет. Буга негизги 

себептеринин бири  жол кайгуул кызматкерлеринин жарандарга карата мыйзамдуу жана 

мыйзамсыз  айып пул салып жаткандыгы, б.а., коррупциялык көрүнүштөр негиз болсо керек. 

      1931-жылы 3-февралда СССР Борбордук аткаруу комитетинин (ЦИК) “Кылмыш иликтөө 

жана милиция кызматкерлердин материалдык абал жана  укуктук” жобосунда  милицияга 

карата маанилүү жеңилдиктерди жана артыкчылыктарды каралып, бүтүндөй  милиция 

кызматкерлерине турак жай, милиция кызматкерлери үчүн кийим формасы каралса,  азык-

түлүгүн жакшыртуу,  батир акысы боюнча  жеңилдиктер каралып,  бардык аскер 

кызматкерлери менен милициянын укугу теңдешилген. Ал эми союз ыдырап, Коммунисттик 



идеологиянын терс жактары ачылып, Советтик адамдар таянычынан ишениминен ажырап 

ара жолдо калды. Акырындап мыйзамдын күчү тайый баштаган.  Жаңы эле CCCРдин 

курамынан  бошогон кыргыз бийлиги өз тизгинин тарта албай бийликтин күчү кайтты.  

Пикеттер, митингдер көбөйүп элдин нааразычылыгы күчөдү. Эл менен милиция көчөлөрдө 

бетме-бет болуп жөөлөштү, түртүштү. Мына ошондо милициянын кадыры түшө баштады. 

Кыргызстан эгемендүү мамлекет болгондон баштап, мыйзамдарга өзгөртүү кире баштады. 

Кыргыз милициясы үчүн эң бир оор күндөр ошол мезгилден башталды. Анткени 

конституция өзгөрүп ага карата мыйзамдарга өзгөртүүлөр киргизилди. Жарандык коомго 

тийиштүү мыйзамдар эл аралык стандарттарга ылайыкташтырылды. Бирок милициянын 

ишмердүүлүгүнө тиешелүү болгон мыйзамдар мурдагы СССР убагындагы мыйзамдардын 

көчүрмөсү боюнча кала берди. Андан да кызыгы жогоруда көрсөткөндөй, 1930-жылдагы 

инструкциялардын талаптары мазмуну мурдакы эле мезгилиндеги иш механизмдери боюнча 

сакталып калган. Мисал үчүн Ички иштер органдарынын кызматкерлери жана алардын үй-

бүлө мүчөлөрү "Аскер кызматкерлерин пенсия менен камсыз кылуу жөнүндө” [1] Кыргыз 

Республикасынын Мыйзамында 1994-жылы чыккан мыйзам СССР убагындагы мыйзамдын 

көчүрмөсү бойдон кала берген. Бул мыйзам бүгүнкү талапка жооп бербестиги эске алынып, 

Кыргыз Республикасынын Жогорку Кенеши тарабынан 2017-жылдын 27-апрелине чейин бир 

канча өзгөртүүлөр болгон. Мисалга алсак, өзгөрүлгөн мыйзамга ылайык пенсиянын орточо 

өлчөмүн жашоо шарттын деңгээлинде, ал эми социалдык жөлөк пулдардын өлчөмүн 

пенсиянын базалык бөлүгүнүн деңгээлинде камсыз кылуу жана ага жетишүү үчүн 

инфляциянын өсүш темпин эске алуу менен пенсиянын өлчөмү жогорулаган. “Пенсиянын 

базалык бөлүгү жогорулагандыгын эске алуу менен социалдык жөлөк пулдардын өлчөмүн 

жогорулатуу” [2]. 

     Бүгүнү күндө Кыргыз Республикасынын Ички иштер министрлигинде негизги 

приоритеттүү багыттардын бири-эл менен милициянын ортосундагы буга чейин орун алган 

ажырымды ондоо, түзөө калыбына келтирүү, б.а., элдин милицияга болгон ишеничин 

кайрадан кайтаруу. Кыргыз Республикасынын ИИМде жогоруда аталган иш-чараларды ишке 

ашыруу максатында  жер-жерлерде милициянын атайын 102 ишеним телефондору ачылып 

иштей баштаган. Кыргыз Республикасынын Ички иштер министри милициянын генерал-

майору К. Джунушалиев өзү баш болуп, катардагы аймактык инспекторлорго чейин жер-

жерлерде эл менен жолугушууларды уюштуруп, кылмыштуулуктун абалы, социалдык 

көйгөйлөрдү жана коомдук саясий кырдаал боюнча элдерди угуп,  маалымат алмашып, эл 

менен биргеликте аталган көйгөйлөрдү чечүү боюнча жакындан иш алып барышууда. 

Ошондой эле Кыргыз Республикасынын Ички иштер органдарында милиция 

кызматкерлерине социалдык жактан кам көрүү максатында бүгүнкү күндө Кыргыз 

Республикасынын Президентинин, Өкмөтүнүн колдоосу менен бардык аймактарда көп 

кабаттуу үйлөр курулууда. Бул да болсо милиция кызматкерлеринин кызматында аларга 

карата бир топ натыйжалуу шарттар түзүлүп, аларга стимул болуп жаткандыгын айгинелейт. 

Андан сырткары жыл сайын жай мезгилинде милиция кызматкерлери жана алардын  

балдары жеңилдетилген жагдайда Ысык-Көл облусундагы Кыргыз Республикасынын ИИМге 

таандык болгон пансионаттарга, лагерлерге жөнөтүлүп жатат. 

      Кыргыз Республикасынын ИИМдин атайын аскердик поликлиникасында милиция 

кызматкерлери ден соолугуна байланыштуу бекер дарыланууга укуктуу болгону менен 

көпчүлүк учурда кызматкерлер өздөрү сатып алган учурлар болот. 

       2019-жылдын 1-январынан тарта Кыргыз Республикасынын аймагында жаңыдан кабыл 

алынган 5 (беш) жаны кодекстер иштей баштады. Алар: Кылмыш жаза Кодекси [3], 

Жоруктар Кодекси [4], Жазык аткаруу кодекси [5], Жазык процессуалдык кодекси [6] жана 

Бузуулар кодекси [7].  Талдоонун жыйынтыгында акыркы жылдары Кыргыз 

Республикасынын аймагында жашаган ар бир 3-киши соттолгондугу аныкталган. 

Ошондуктан жаңыдан кабыл алынган кодекстерде негизинен 10000 сомго чейинки 

материалдык чыгым келтирилген кылмыштар жана жоруктар боюнча камакка 

байланышпаган жазалар каралып, гумандуулукка көп басым жасалганы менен бузуулар 

кодексинде укук бузуучуларга карата айып чаралар бир топ өскөн.   2019-жылдын 1-

январынан баштап күчүнө кирген жаңы кодекстер укук коргоо органдарынын ишин 

жакшыртууга, калктын милицияга болгон ишенимин арттырууга, укук коргоо чөйрөсүндөгү 

реформаны ишке ашырууга, өзгөчө укук коргоо органдарынын ишмердүүлүгүн жарандын 

укугу менен эркиндигин жана коомдун кызыкчылыгын коргоого багытталган.  

